
Sovet qoşunlarının Bakıda dinc 
əhaliyə qarşı həyata keçirdiyi qırğın-
dan 32 il ötür. Milli birliyin və azadlıq 
mübarizəsinin simvoluna çevrilən tari-
ximizin qəhrəmanlıq səhifəsi haqqın-
da yüzlərlə bədii nümunə yaradılıb.

 Məlumdur ki, tarixi hadisələr hər 
zaman sənət adamlarının diqqətini 
cəlb edib. Bu baxımdan təsviri 
sənətin ayrı-ayrı janrlarında 20 
Yanvar mövzusunda dəyərli əsərlər 
yaradılıb. Dövlət Rəsm Qalereyasının 
fondunda bu hadisələri əks etdirən 
boyakarlıq, qrafika, heykəltəraşlıq 
və tətbiqi sənət nümunələrindən 
ibarət xeyli əsər saxlanılır. Onla-
rın sırasında R.Heydərzadənin 
“Şəhid”, N.Rəhmanovun “20 Yanvar”, 
R.Məmmədovun “O qan yerdə qal-
maz”, O.Quliyevin “Qırğın” və digər 
əsərləri qeyd etmək olar. 20 Yan-
var faciəsi qurbanlarının xatirəsinə 
ucaldılmış abidə kompleksi rəssam 
və heykəltəraşlarımızın bu mövzuya 
baxışlarını, yanaşmalarını bir daha 
göstərir.

Bu mövzuda yaradılan rəsm 
əsərlərində təkcə faciə deyil, həm 
də xalqın qəhrəmanlıq ruhunun 
nümayişi əsas motivləri təşkil edir. 
Ulu öndər Heydər Əliyevin 1995-ci 
il yanvarın 18-də R.Mustafayev 
adına Azərbaycan Milli İncəsənət 
Muzeyində keçirilən “Qanlı Yanvar” 
rəssamlıq sərgisindəki çıxışından 
sonra bədii əsərlərdə şəhidlərin 
ölməzliyini və müqəddəsliyini 
təcəssüm etdirən obrazlar yaradılma-
ğa başlandı. Rəssamlıq sahəsində bu 
şərəfli tariximiz, bəlkə də, daha canlı, 
ifadəli və obrazlı təsvir edilməyə 
başladı.

Xalq rəssamı Fərhad Xəlilov 
belə əsərlərin vacibliyinə toxunaraq 

deyib: “Xalq yaxşı günləri yaşadıqca, 
faciələrinin də unudulmaması naminə 
onları gələcək nəsillərə çatdırmalı-
dır. Tarixin belə qanlı səhifələrinin 
yaddan çıxmaması üçün ən yaxşı 
vasitələrdən biri də rəsm əsərləridir. 
Belə əsərlər nə qədər çox olar-
sa, həmin tarixi dünya xalqlarının 
diqqətinə çatdırmaq da bir o qədər 
mümkünləşər və asanlaşar”.

Xalq rəssamı Mikayıl Abdullayevin 
rənglərin harmoniyasından yoğrulan 
“Nakamların dəfni” əsərinə tama-
şa etdikcə, həqiqətən, öz xalqının 
qəhrəmanlığından qürur duyur-
san. Bu əsərdə 20 Yanvar faciəsini 
yaşayan bir xalqın müqəddəs ruhu 
əks olunur. Eyni zamanda, bu faciəni 
törədən cəlladlara qarşı rəssamın 
hədsiz nifrəti aydın duyulur.

Görkəmli fırça ustalarından 
Rasim Babayevin “Təcavüz”, Kir-
man Abdinin plakat janrında işlədiyi 
bir sıra silsilə əsərlərində, rəngkar 
Hacırza Fərzəliyevin “Ağlı-qaralı 
dünya”, Fikrət İbrahimovun “Gələcək 
naminə”, Həmzə Abdullayevin “Çərxi-
fələk”, İsmayıl İsmayılovun “Haqq 
tərəzisi”, Qafar Seyfullayevin “Öncə 
Vətəndir...”, Asim Səmədovun “Ruh-
lar” və s. tablolarında qanlı şənbə 
gecəsinin ağrı-acılı yaşantıları öz 
bədii ifadəsini tapıb.

Qrafika ustaları Arif Hüseynovun 
“Qara tağlı natürmort”, Fəxrəddin 
Əliyevin “Qara Yanvar” və Arif 
Ələsgərovun “20 Yanvar” əsərləri 
də xalqımızın imperiya təcavüzünə 
məruz qaldığı gecəyə həsr olunmuş 
bədii sənət nümunələri olmaqla 
yanaşı, bizi düşmənə qarşı daim 
ayıq-sayıq olmağa səsləyir. Xalq 
rəssamı Ağəli İbrahimovun fikrincə, 

20 Yanvar faciəsi təsviri sənətin əbədi 
mövzularından biridir: “Bu tarix yad-
daşlardan silinməyəcək və indiyədək 
olduğu kimi, bundan sonra da 20 
Yanvar Azərbaycan rəssamlarının 
vətəndaşlıq mövqeyindən daim 
müraciət etdiyi mövzu kimi qalacaq”. 

20 Yanvar hadisələri ilə bağlı xal-
çaçı rəssam Fəxrəddin Əli “Şəhidlər” 
adlı iri həcmli xalçanı araya-ərsəyə 

gətirib. Əsərin ortasında 20 Yanvar 
faciəsini ruhən yaşayan ana obra-
zı, onun ətrafında isə şəhid ruhları 
öz ifadəsini tapıb. 20 Yanvar motivi 
Bakıdakı qırğının təsviri ilə yadda 
qalır. Bütün xalça boyunca qərənfil 
obrazı aparıcıdır. 1991-ci ilin 20 Yan-
varında bu xalça-əsər ziyarətə gələn 
on minlərlə soydaşımızın kədərini 
özündə yaşadan rəmz kimi Şəhidlər 
xiyabanının girişindən asılmışdır. 
Bir neçə gün ərzində xalça orada 
qaldı, sonra Milli Azərbaycan Ta-
rix Muzeyinə təhvil verildi. Hazırda 
həmin əsər orada saxlanılır.

 Bu mövzuya həsr olunmuş sənət 
əsərlərində, heykəltəraşlıq və memar-
lıq nümunələrində həm tarix yaşadılır, 
həm də xalqımızın qəhrəmanlığı 
təbliğ olunur.

Xalqımızın başına gətirilən 
faciələrin dünya ictimaiyyətinə 
çatdırılmasında mədəni təbliğatın 
böyük əhəmiyyəti var. Bu baxımdan 
musiqi əsərləri önəmli rola malikdir. 
Azərbaycan Bəstəkarlar İttifaqından 
öyrəndik ki, son illər ərzində qanlı 
Yanvara və şəhidlərə həsr olunmuş 
20-dən artıq əsər quruma təqdim 
edilib. Vaxtilə görkəmli bəstəkarlar 
Cövdət Hacıyev “Şəhidlər” simfoni-
yası (1990), Hacı Xanməmmədovun 
solist və xalq çalğı alətləri orkestri 
üçün “Əlimdə sazım ağlaram” poe-
ması (1991), Azər Rzayev “Bakı-90” 
simfoniyası, Vasif Adıgözəlov “Qəm 
karvanı” oratoriyası və digər əsərlər 
faciənin miqyasını notların dili ilə 
göstərib. Qanlı tarixdən keçən 32 il 
ərzində bu nümunələrin sırasına yeni-
yeni əsərlər daxil olub, faciəvi fakta 
müxtəlif yanaşmalar nümayiş etdirilib.

Bəstələnən musiqilər tanınmış 
musiqi kollektivlərinin, orkestrlərin 
ifasında Hüzn Günü ərəfəsində 
xarici ölkələrin müxtəlif konsert 
salonlarında da səsləndirilərək dünya 
ictimaiyyətinin diqqətini bir daha bu 
faciəyə yönəltməyə xidmət edir. Son 
illər 20 Yanvar faciəsi və şəhidlərə 
həsr olunan musiqi əsərlərinin 
arasında Arif Mirzəyevin “Yanvar 
passionları” matəm messası, Nazim 

Quliyevin “Şəhidlər” operası, Oqtay 
Rəcəbovun “Çingiz” oratoriyası, 
Zabitə Məmmədovanın “Elegiya” so-
list, xor və orkestr üçün əsərini qeyd 
edə bilərik.

Tariximizin 20 Yanvar səhifəsi 
Azərbaycan rejissorlarının daima 
müraciət etdiyi mövzulardandır. Re-
jissor Vahid Mustafayevin “Qanlı Yan-
var” bədii filmi bu mövzuda çəkilmiş 
ən qiymətli əsərlərdəndir. Bu ekran 
əsərini beynəlmiləl kollektiv ərsəyə 
gətirib. Filmdə Azərbaycan, ABŞ, 
İran, Rusiya və Türkiyədən tanınmış 
aktyorlar rol alıblar. 

"Azərbaycanfilm" kinostudiya-
sının nəzdində fəaliyyət göstərən 
“Salnamə” sənədli filmlər stu-
diyasında da faciə ilə bağlı və 
ümumilikdə Azərbaycan tarixinin qanlı 
səhifələrinə həsr edilən ekran əsərləri 
istehsal olunub. 

Son illər studiyada vətənpərvərlik 
mövzusunda filmlər ərsəyə gətirilib. 
Bu filmlərdə 1988-ci ildən bəri 
ölkəmizə qarşı həyata keçirilən 
düşmənçilik siyasəti, xalqımızın 
başına gətirilən faciələr fərqli rejissor 
yozumlarında xronoloji ardıcıllıqla 
kinolentin yaddaşına köçürülüb. 
“Azadlığa gedən yollar” sənədli 
filmində Azərbaycan tarixinə qara 
hərflərlə yazılmış 20 Yanvar faciəsi 
əsas süjet xəttini təşkil edir. Bu 
sıraya “Xatirələrdə yaşanan ömür”, 
“Vətən qeyrəti”, “Mən evə qayıdıram” 
filmlərini də əlavə etmək olar. Hərbi 
vətənpərvərlik mövzusunda ekran-
laşdırılan “Mən evə qayıdıram” bədii 
filmi 1990-cı illərin real hadisələri 
əsasında çəkilib. Film Azərbaycanın 
hərbi təyyarəçilərinin qəhrəmanlıq 
hekayətindən bəhs edir. 

Bu illərdə işıq üzü görən bir çox 
bədii və araşdırma kitablarında da 
20 Yanvar faciəsinin mahiyyətindən 
bəhs olunub. Mirzə Fətəli Axundzadə 
adına Azərbaycan Milli Kitabxa-
nasından verilən məlumata görə, 
Azərbaycan və rus dillərində qanlı 
Yanvar hadisələri ilə bağlı onlar-
ca nəşr kitabxanaya təqdim edilib. 
Yazıçı Vahid Məhərrəmovun ”Qanlı 
gecə, qanlı tarix: 20 Yanvar faciəsi 
haqqında”, Niftalı Şıxların “Dünya-
mızın 20 Yanvar faciəsi”, Məzahir 
Süleymanzadənin “20 Yanvar: 
güllələnmiş qəzet”, Mədinə Qası-
movanın “Ağla, qərənfil, ağla” və “İ 
mertvıe pobejdayut” (“Ölülər də qalib 
gəlir”), Şəmkir Təhməzlinin “1990-cı il 
Qanlı Yanvar izləri”, İsmixan Yusu-
bovun “Erməni dosyesi” və faciədən 
bəhs edən onlarca əsər kitabxananın 
fondunda yer alıb.

Günahsız insanların qətli ilə 
nəticələnən 20 Yanvar faciəsi impe-
riya rəhbərliyinin Azərbaycana qarşı 
xəyanətkar siyasətinə dözməyən, öz 
azadlığına, müstəqilliyinə can atan 
xalqımızın mübarizliyini, əyilməzliyini 
nümayiş etdirdi. Şübhəsiz ki, bu 
hadisəni özündə əks etdirən yeni-
yeni sənət nümunələri gələcəkdə də 
yaranacaq.

M.MÜKƏRRƏMOĞLU,  
“Xalq qəzeti”

“Azərbaycan Hava Yolları”  
yeni “AZAL Club” loyallıq 

proqramının tətbiqinə başlayır
Azərbaycanın milli 

aviadaşıyıcısı – AZAL 
yeni “AZAL Club” 
loyallıq proqramının 
tətbiqinə başlayır.

“AZAL Club” pərakəndə 
satış mağazaları şəbəkəsində 
alış-veriş zamanı, həmçinin 
müxtəlif növ xidmət 
mərkəzlərində bonus millərini 
toplamağa imkan verən pulsuz 
virtual loyallıq kartıdır.

Tərəfdaşlar şəbəkəsinə, 
həmçinin məşhur restoran-
lar, mehmanxanalar, geyim, 
aksessuar və ətriyyat mağazaları, əyləncə 
mərkəzləri, “Booking.com”, “Rentalcars.
com” və s. kimi müxtəlif onlayn saytlar-
dan təkliflər daxildir. Perspektivdə “AZAL 
Club” tərəfdaşlıq şəbəkəsinin coğrafiyasını 
genişləndirəcək, buraya “Azərbaycan Hava 
Yolları”nın müntəzəm reyslər yerinə yetirdiyi 
şəhər və ölkələrdəki müxtəlif tərəfdaşları da 
cəlb ediləcək.

Yeni loyallıq proqramı çərçivəsində 
toplanan milləri Azərbaycan aviadaşıyıcıları-
nın – AZAL və Buta Airways aviaşirkətlərinin 
biletlərinə dəyişmək mümkün olacaq.

Bonus millərini aviabiletə dəyişərkən 
komissiya tutulmayacaq, həmçinin vergi, 
yığım tətbiq olunmayacaq və bilet alışı za-
manı yerlərlə məhdudlaşmayacaq. Həmçinin 
“Azal Club” istifadəçiləri qazandıqları bonus 
millərini tətbiqdə birbaşa AZAL – Miles iştirak-
çısının hesabına köçürə və ya bonus millərini 
müxtəlif mal və xidmətlərə dəyişə biləcəklər.

Proqramın tərəfdaş şəbəkəsinə qoşul-
maq arzusunda olanları dəvət edirik. “AZAL 
Club” tərəfdaş brendinin davamlı marketinq 
dəstəyini və irəliləyişini təmin edəcək. Qeyd 
etmək lazımdır ki, AZAL – Miles proqramının 
200 mindən çox istifadəçisi artıq potensial 
müştəri bazasının bir hissəsidir. Tərəfdaş 

şəbəkəsinə qoşulmaq üçün partner@azalc-
lub.az elektron poçtuna ərizə göndərmək 
lazımdır.

“AZAL Club” mobil əlavəsi vasitəsilə 
proqramda iştirakçı qismində qeydiyyat-
dan keçmək mümkündür. Yükləmək üçün 
keçidlər:

• Android: https://play.google.com/store/
apps/details?id=az.azalclub

• Apple iOS: https://apps.apple.com/az/
app/azal-club/id1459851221 

Burada iştirakçılar cari balansı izləyə, 
həmçinin tərəfdaşların tam siyahısı, onların 
təqdim etdikləri kampaniyalar və təkliflərlə 
tanış ola biləcəklər.

“Azərbaycan Hava Yolları” QSC-nin 
mətbuat xidməti bildirir ki, “AZAL Club” 
proqramı haqqında daha ətraflı məlumat 
almaq üçün *2002 telefon nömrəsi, support@
azalclub.az elektron poçtu və ya www.azalc-
lub.az rəsmi saytı vasitəsilə müraciət etmək 
mümkündür.

“AZAL Club” proqramı nədir və necə 
çalışır? Bu haqda hazırlanan tanıtım çar-
xını izləyə bilərsiniz: https://youtu.be/
LT1bwSvWYik 

“Xalq qəzeti”

2021-ci ilin sosial-iqtisadi nəticələri və 
inkişaf perspektivləri müzakirə olunub

Mərkəzdən verilən məlumatda bildirilir ki, İqtisa-
di İslahatların Təhlili və Kommunikasiya Mərkəzinin 
icraçı direktoru Vüsal Qasımlı bildirib ki, 2021-ci 
ildə dünya iqtisadiyyatı 5,5 faiz, Azərbaycan iqti-
sadiyyatı isə 5,6 faiz artmaqla son səkkiz ildə ən 
yüksək artım tempi göstərmişdir: “Təqdirəlayiq hal-
dır ki, iqtisadi artımın drayveri qeyri neft-qaz sek-
torunda olmuşdur: bu sahədə əlavə dəyər 2021-ci 
ildə 7,2 faiz və neft-qaz sektorunda isə 1,8 faiz 
artmışdır. ÜDM istehsalının 42,5 faizi sənayenin 
payına düşür ki, bu da 24,8 faiz orta dünya 
göstəricisini əhəmiyyətli şəkildə üstələyir. Ötən il 
Azərbaycanda qeyri-neft-qaz sənayesinin artım 
tempi 20 faiz olmuşdur ki, bu da Azərbaycanın 
müstəqillik tarixində rekorddur. Ən əsası odur ki, 
Azərbaycanda iqtisadi artım manatın sabitliyi, aşağı 
xarici borc və kifayət qədər yüksək strateji valyu-
ta ehtiyatlarının mövcudluğu şəraitində baş verir. 

Dünya iqtisadiyyatının üzləşdiyi inflyasiya problemi 
ilə mübarizədə Azərbaycan hökuməti mümkün olan 
tədbirləri həyata keçirir.”

V.Qasımlı bildirib ki, 2021-ci ildə dünya 
ticarətində artım proqnozu 10,8 faiz olduğu halda, 
Azərbaycanın qeyri-neft ixracı 47,2 faiz artıb. Bir 
ildə qeyri-neft ixracının bu qədər artması müstəqillik 
tarixində bir ilkdir: “2021-ci ildə qeyri-neft sektoru 
üzrə ixracın 2015-ci ildəki adambaşına 170 ABŞ 
dollarından 2021-ci ildə 270 ABŞ dollarına çatması 
deməyə əsas verir ki, 2025-ci ildə 450 ABŞ dolları 
hədəfinə nail olunması mümkündür.” Vüsal Qasımlı 
qeyd edib ki, vergi orqanlarının keçən il proqnoz-
dan əlavə yığdığı təqribən 1,4 milyard manat vəsait 
əhalinin sosial rifahına yönəldiləcək: “Vergi-gömrük 
inzibatçılığının təkmilləşdirilməsi, məcburetmədən 
könüllü riayətetməyə keçid, kölgə iqtisadiyyatı 
ilə mübarizə, leqallaşma, şəffaflıq və hesabatlılıq 
sahəsində görülən işlər nəticəsini verir. Göründüyü 
kimi, Azərbaycanda aparılan iqtisadi islahatlar sosi-
al rifahın yaxşılaşmasına yönəldilir. Hansı ki, dünya 
təcrübəsində iqtisadi islahatlar bəzən ağrılı keçir və 
sosial rifaha mənfi təsir göstərir. 2019-cu ildə sosial 
islahat paketinə əlavə 3 milyard manat, 2020-ci 
ildə 600 milyon manat vəsait ayrılıb. 2022-ci ildə 
2,1 milyon vətəndaşımızın əməkhaqqı və sosial 

ödənişlərinə dövlət büdcəsindən əlavə 1,5 milyard 
manat vəsait ayrılacaq.”

V.Qasımlı bildirib ki, Qarabağ və Şərqi 
Zəngəzurda post-münaqişə quruculuğu sürətlə 
gedir: “2021-ci ilin dövlət büdcəsindən işğaldan 
azad olunmuş ərazilərin dirçəldilməsinə 2,2 milyard 
manat vəsait ayrılmışdı, həmçinin yeni yaradıl-
mış sənaye zonaları, kənd təsərrüfatı, xidmət və 
sənaye sahələrinə özəl sahibkarlar cəlb edilib. Bu 
ərazilərdə iş qurmaq istəyən sahibkarlardan 900-
dən artıq biznes-plan daxil olub.”

Tədbirdə Milli Məclisin Komitə sədri Tahir 
Mirkişili, millət vəkili Vahid Əhmədov, Dövlət 
İdarəçilik Akademiyasının rektoru Urxan Ələkbərov, 
Azərbaycan Banklar Assosiasiyasının Prezi-
denti Zakir Nuriyev, Azərbaycan Dövlət Neft və 
Sənaye Universitetinin rektoru Mustafa Babanlı, 
Azərbaycan Texniki Universitetinin rektoru Vilayət 
Vəliyev, “Lütfi Zadə irs və süni intellekt” Assosiasi-
yasının prezidenti Rafiq Əliyev və Kənd Təsərrüfatı 
Nazirliyi Aqrar Tədqiqatlar Mərkəzinin direktoru 
Firdovsi Fikrətzadə çıxış ediblər.

“Xalq qəzeti”

Tarix bizi Qanlı Yanvar hadisələrindən nə qədər uzaqlaşdırsa 
da bu faciə xalqımızın yaddaşından heç zaman silinməyəcək. 
Xalqların azadlıq mübarizəsi, müqəddəs amal uğrunda verilən 
qurbanlar ədəbi nümunələrdə, səhnə və ekran əsərlərində, 
musiqidə yaşadılır. 1990-cı ilin Qara Yanvarı da Azərbaycan 
xalqının yaddaşına qanla yazılan səhifələrdəndir. 20 Yanvar təkcə 
Azərbaycan xalqının deyil, bəşər tarixinin qanlı səhifələrindən 
biri, insanlığa qarşı cinayətdir.

Sənətdə yaşayan qan yaddaşı

 İqtisadi İslahatların Təhlili və 
Kommunikasiya Mərkəzində “2021-ci 
ilin sosial-iqtisadi nəticələri və inkişaf 
perspektivləri” mövzusunda elmi-praktik 
konfrans keçirilmişdir.

Ukrayna ilə əməkdaşlıq daha 
uğurlu perspektivlər vəd edir
Prezident İlham Əliyevin yanvarın 14-də Azərbaycanın strateji tərəfdaşı olan 
Ukraynaya işgüzar səfəri  münasibətlərimizin sürətli inkişafına təkan verəcək. 
Bundan sonra iki ölkənin əlaqələri keyfiyyətcə yeni mərhələyə qədəm qoyacaq. 
Azərbaycan və Ukrayna  xalqları arasında ənənəvi dostluq münasibətləri uzaq 
tarixə söykənir.  Uzun illər Sovet İttifaqının tərkibində olan respublikalarımız 
həmin dövrdə də sıx əlaqələrə malik olublar. Müstəqilliyin bərpasından sonra həm 
Azərbaycan, həm də Ukrayna üçün strateji maraqlara cavab verən qarşılıqlı faydalı 
əməkdaşlıq  üçün yeni imkanlar açılıb. 

Xalqlarımız arasında əlaqələrin böyük 
tarixi var və biz bu əlaqələri qoruyuruq.  
İllərdir ki, Kiyevin mərkəzində ulu öndər 
Heydər Əliyevin möhtəşəm abidəsi  ucalır. 
Bakıda  isə Ukraynanın böyük oğlu Taras 
Şevçenkonun heykəli qoyulub, eyni zaman-
da, ən böyük meydanların biri Ukraynanın 
adını daşıyır. Heydər Əliyev Fondunun 
dəstəyi  ilə Kiyevdə, T.Şevçenko adına Kiyev 
Milli Universitetinin nəbatat bağında  Nizami 
Gəncəvinin abidəsinin ucaldılmasına dair 
Anlaşma Memorandumu imzalanıb. Ötən 
ilin sentyabr ayında isə Xarkovda mütəfəkkir 
şairimizin abidəsi qoyulub.  

Azərbaycan Prezidentinin 2008-ci ilin 
may ayında Ukraynaya səfəri çərçivəsindən 
“Azərbaycan Respublikası və Ukrayna ara-
sında dostluq və strateji tərəfdaşlıq haqqında 
bəyannamə” imzalanmış və həmin  sənəd  
əməkdaşlıqda  əhəmiyyətli rol oynamışdır. 
Ümumilikdə, iki ölkə arasında münasibətlərin 
hüquq bazasını formalaşdıran 155 sənəd 
imzalanmışdır. 

Ukrayna  hər zaman Azərbaycanın yanın-
da olmuşdur. Biz bunu Azərbaycanın 44 gün-
lük Vətən müharibəsində də gördük. Ukrayna 
dövləti daim Azərbaycanın haqlı mübarizəsini 
dəstəklədi, Ukrayna mətbuatı müharibə haq-
qında obyektiv məlumatlar yaydı.

Sənaye mərkəzi  Sumqayıtla  Ukrayna 
şəhərlərinin əlaqələri daim sıx olub. Çer-
kassı Sumqayıtla qardaşlaşmış şəhərlərdən 
biridir. Bizim gənclik şəhərində Çerkassının, 
orada isə Sumqayıtın adını daşıyan küçələr 
var. Rəhbərlik etdiyim  “AzTERMOİZOL” 
ASC-nin də Ukrayna ilə əlaqələri var. Məlum 
Donbas münaqişəsindən əvvəl Donetsk 
şəhərindən dəfələrlə sifarişlər almışıq və 

sənaye obyektlərində mürəkkəb istilik-izol-
yasiya quraşdırma işlərinin öhdəsindən 
layiqincə gəlmişik. Digər mühüm layihələrdə 
fəal iştirak etmişik. Eyni zamanda, Mariu-
pol şəhəri sink-alüminium materialları üzrə 
bizim əsas təchizatçımız olub. Fəxr edirik ki, 
bu əməkdaşlığımızla xalqlarımızın dostluq 
tellərinin daha da möhkəmləndirilməsinə  
töhfələr vermişik... 

Cənab İlham Əliyevin yeni ildə ilk ola-
raq məhz Kiyevə xarici səfərə yollanması 
da çox şeydən xəbər verir. Məsələ bura-
sındadır ki, 30 ilə qədər torpaqlarının 20 
faizi işğal altında olmuş ölkəmizin rəhbəri 
Vətən müharibəsində möhtəşəm Qələbədən 
sonra Ukraynaya səfəri ilə həm də bu ölkəyə 
həmrəyliyini nümayiş etdirmiş oldu.  Bu 
səfər, eyni zamanda, dost Ukrayna xalqı 
üçün Azərbaycanın geopolitik məsələlərdə 
təcrübəsindən yararlanmaq və sabit, müstəqil 
inkişafa nail olmaq baxımından əhəmiyyətli 
idi.     

Səfər zamanı ölkələrimizin qarşı-
lıqlı faydalı  əməkdaşlığının daha da 
genişləndirilməsi nəzərdən keçirilib. 
Prezidentlər İlham Əliyev və Volodimir Ze-
lenski bu yöndə bir sıra sahələri əhatə edən 
sənədlər imzalandıqdan sonra mətbuat üçün 
bəyanatlarında qeyd ediblər ki, tərəfdaşlığın 
geniş aspektləri və perspektivləri  var. Həmin 
gün kənd təsərrüfatı, nəqliyyat, energeti-
ka, ticarət sahələrində əlaqələri daha da 
intensivləşdirmək barədə altı mühüm sənəd 
qəbul edilib.  

Əldə olunan razılıqlar Azərbaycana özü-
nün ərzaq təhlükəsizliyini daha da artırmaq 
imkanı verəcək. Bu isə dövlətimizin qarşısın-
da duran prioritet məsələlərdəndir. Prezident 
İlham Əliyev Kiyevə səfərindən iki gün öncə 
yerli telekanallara verdiyi müsahibəsində 
də bu məsələ üzərində ətraflı dayanıb 
və ölkəmizdə ənənəvi kənd təsərrüfatı 
sahələrinin inkişafı ilə bağlı davamlı addım-
ların atıldığını vurğulayıb. Səfər zamanı 
aqrar sahədə emal və eksportla bağlı birgə 
fəaliyyətin əsası qoyulub.

Ukrayna üçün isə enerji təchizatı üzrə 
əlaqələrin genişləndirilməsi xüsusi önəm 
daşıyır. SOCAR-ın dost ölkədə  öz fəaliyyətini 
genişləndirmək əzmi Ukraynada hərtərəfli 
dəstəklənir. 

Şakir HƏSƏNOV,  
“AzTermoizol” ASC-nin rəisi

